
UUM ONLINE: Pemilihan Majlis Perwakilan Pelajar (MPP) Sesi 2017/2018 menyaksikan tiada 
perebutan bagi kerusi umum ketika proses penamaan calon berlangsung di Dewan Serbaguna Pusat 
Penginapan Pelajar (SAC), hari ini. 
 
Keputusan itu membolehkan Kumpulan Pro-Aspirasi menyapu bersih lapan kerusi umum dan 26 
daripada 30 kerusi di 15 pusat pengajian tanpa bertanding. 
 
Bagaimanapun, dalam pemilihan kali ini juga menyaksikan hanya 10 calon daripada tiga pusat 
pengajian akan bertanding bagi merebut tempat dalam MPP 2017/2018 iaitu Pusat Pengajian 
Ekonomi, Kewangan dan Perbankan (SEFB) seramai empat calon, Pusat Pengajian Undang-undang 
(3 calon) dan Pusat Pengajian Antarabangsa (3 calon). 

Timbalan Naib Canselor (Hal Ehwal Pelajar dan Alumni), Prof Dr Abdul Malek Abdul Karim berkata, 
calon yang menang tanpa bertanding itu membuktikan bahawa mereka telah mendapat kepercayaan 
daripada warga kampus untuk menggalas tanggungjawab dan amanah diberi. 
 
"Saya berharap semua calon ini yang akan menjadi Ahli MPP UUM Sesi 2017/2018 akan bersama-
sama Jabatan Hal Ehwal Pelajar untuk terus memberi khidmat terbaik kepada pelajar dan universiti 
khususnya, selepas diberikan kepercayaan ini. 
 
"Sehubungan itu, laksanakan tugas tersebut dengan sebaik mungkin dan bagi calon yang akan 
bertanding diharap dapat mengikut proses pemilihan yang telah ditetapkan dengan berhemah, 
terbaik dan 'all out'," katanya. 
 
Tambah beliau lagi, kemenangan tanpa bertanding ramai calon ini juga membuktikan pelajar berpuas 
hati dengan pengurusan universiti yang sentiasa mendengar permasalahan dan mendengar 
pandangan mereka sepanjang berada di UUM.  

